
GJS-2023-025 

Kryetari i Gjykatës Supreme të Republikës së Kosovës, Fejzullah Rexhepi, bazuar në nenin 9 

paragrafi 1, nën paragrafi 1.2 dhe paragrafi 6 i Ligjit nr.06/L-057 për Përgjegjësinë Disiplinore të 

Gjyqtarëve dhe Prokurorëve, duke vendosur sipas ankesës së parashtruar nga A.Sh., nga Gjilani, 

për inicim të procedurës disiplinore ndaj Kryetarit të Gjykatës Themelore në Gjilan, V.S., më datë 

22 nëntor 2023, merr këtë:   

A K T V E N D I M  

Hedhet si e palejuar, ankesa e ankuesit A.Sh., me nr. GJS-2023-025, e datës 17.11.2023, e 

ushtruar kundër Kryetarit të Gjykatës Themelore në Gjilan, V.S., lidhur me shkeljet e supozuara 

disiplinore. 

A r s y e t i m  

Gjykata Supreme e Republikës së Kosovës, më datë 17 nëntor 2023, si autoritet kompetent, në 

bazë të nenit 9, paragrafi 1 pika 1.2 dhe paragraf 6, të Ligjit Nr.06/L-057, Për Përgjegjësinë 

Disiplinore të Gjyqtarëve dhe Prokurorëve, ka pranuar ankesën e parashtruar nga ankuesi A. Sh., 

nga Gjilani, për shqyrtimin e pretendimeve të tij, lidhur me veprimet e Kryetarit të Gjykatës 

Themelore në Gjilan, V.S.. 

Ankuesi, A.Sh., sipas ankesës së regjistruar në regjistrin e posaçëm të kësaj gjykate, me shenjën 

GJS-2023-025, të datës 17.11.2023, kërkon nga Kryetari i Gjykatës Supreme të Kosovës, që ndaj 

kryetarit të Gjykatës Themelore në Gjilan, V.S., të inicoj procedurën disiplinore, për shkak të 

aktvendimit AD.GJTH.GJL.nr.5/2023, me arsyetimin se ky vendim është vazhdim i trajtimit 

arbitrar dhe diskriminimit flagrant, shkeljes së qëllimshme të ligjit dhe të drejtave themelore dhe 

karakterizohet me kundërligjshmërinë absolute, përmbajtjen absurde, kontradiktore dhe 

paradoksale. 

Ankuesi, në ankesën e tij ndër të tjera thekson se: Këshilli Gjyqësor i Kosovës (KGJK) dhe Gjykata 

Themelore në Gjilan, asnjëherë nuk kanë shqyrtuar apo vendosur në mënyrë objektive, të 

paanshme dhe ligjore ankesat e palës paditëse E.Sh. dhe A.Sh. në lidhje me aktvendimet dhe 

parashtresën për pagesat që lidhen me lëndën civile C.nr.809/16 dhe 1923/21. Siç theksohet në 

ankesë, pala paditëse për lëndën C.nr.809/16, ishte përballur me një aktvendim plotësisht të 

kundërligjshëm dhe të paprecedentë në praktikën gjyqësore, sepse përmes tij kërkohej pagesa e një 

shume prej 100 Euro për ekspertizën gjeodezike ndërsa për lëndën C.nr.1923/21, kërkohej pagesa 

e një takse gjyqësore, pa dhënë informata mbi bazën e të cilave e arsyetonte një veprim të tillë. 

Kryetari i Gjykatës Supreme të Kosovës, pas shqyrtimit fillestar të ankesës dhe shkresave të cilat 

janë bashkëngjitur me ankesë vlerësoi se:  

 -  Ankesa është e palejuar.  

  

Pas analizimit të pretendimeve të ankuesit A.Sh., dhe shkresave të çështjes rezultoi se:  Kryetari i 

Gjykatës Themelore në Gjilan, V.S., aktvendimin AD.GJTH.GJL.nr.5/2023, të datës 29.09.2023, 

e ka marr në kuadër të kompetencave ligjore të përcaktuara në legjislacionin në fuqi dhe sipas 

kërkesës së palës E.Sh., të datës 14.09.2023 dhe 18.09.2023, për inicimin e procedurës disiplinore 

ndaj gjyqtarit të njëjtës gjykatë, B.S..   

 

Kryetari i Gjykatës Supreme të Republikës së Kosovës, konstaton se ankesa e ankuesit duhet të 

hedhet poshtë si e palejuar, sepse për të njëjtat arsye dhe pretendime ankimore, të ankuesit A.Sh., 

është vendosur me aktvendimin GJS-2023-022 të datës 26.09.2023, dhe ankesa e përsëritur me 

pretendime të njëjta ankimore, si në aspektin juridik dhe atë faktik, për shkelje të supozuar 

disiplinore, lidhur me vendimet e marra në kuadër të detyrave dhe përgjegjësive të përcaktuara 

ligjore, të kryetarit të Gjykatës Themelore në Gjilan, V.S., përbën çështje të gjykuar “res judicata”. 

 

 Në kuptim të nenit 9 paragraf 6 të Ligjit nr.06/L-057 për Përgjegjësinë Disiplinore të Gjyqtarëve 

dhe Prokurorëve, përcaktohet se: Autoriteti Kompetent sipas nenit 9, paragrafin 1, shqyrton 

ankesën brenda tridhjetë (30) ditëve nga dita e pranimit të ankesës dhe vepron në përputhje me 



3 
 

nenin 12, paragrafin 2, përveç kur konstaton se ankesa është dukshëm joserioze, e pabazuar, nuk 

ka të bëjë me ndonjë shkelje disiplinore, ose është parashkruar”, ndërsa në nenin 7 paragraf 1 të 

Rregullores (05/2019), përcaktohet se: “Pas ndërmarrjes së veprimeve fillestare, Autoriteti 

Kompetent ankesën mund ta hudhë, refuzon, ose të kërkojë nga Këshilli fillimin e hetimeve”.  

 

Andaj, për shkak se në parashtresën e palës, nuk potencohet për ndonjë shkelje tjetër 

konkrete të supozuar Disiplinore të parapara në nenin 5 të ligjit Nr.06/L-057 Për Përgjegjësinë 

Disiplinore të Gjyqtarëve dhe Prokurorëve, dhe ankesa është dukshëm jo serioze dhe e pabazuar 

në fakte dhe prova konkrete, dhe mbi të njëjtat pretendime paraprakisht është shqyrtuar, Kryetari 

i Gjykatës Supreme të Kosovës vendosi si në dispozitivin e këtij aktvendimi. 

                                                                                                        

Kryetar i Gjykatës Supreme 

                                                                                                       Fejzullah Rexhepi 

_______________________ 

 

Vendimi ti dorëzohet: 

1. Këshillit Gjyqësor të Kosovës,  

2. Gjyqtarit të GJTHGJ, V.S, 

3. Palës ankuese,    

4. Arkivit të Gjykatës Supreme.  

  

  

  

  

                                                                                                          

                                                                                                

 


